Օգոստոսի ֆլեշմոբի խնդիրների լուծումներ
Առաջին մակարդակ

1. Մուլտֆիլմը, որի տևողությունը 90 րոպե էր, սկսվեց 12:20-ին։ Ցուցադրման ընթացքում ներկայացվեց երկու գովազդ, որոնցից մեկի տևողությունը ութ րոպե էր, մյուսինը` յոթ րոպե: Ե՞րբ ավարտվեց մուլտֆիլմը:

Խնդիրը լուծեցինք մեր պատրաստած ինքնաշեն ժամացույցի օգնությամբ: Առաջին հերթին վերհիշեցինք, որ րոպե ցույց տվող սլաքը մի թվից մյուսն անցում է հինգ րոպեում, հետո արձանագրեցինք, որ մեկ ժամում անցնում է 60 րոպե: 12:20-ից սկսած րոպե ցույց տվող սլաքով 5-ական րոպե հաշվելով առաջ գնացինք 90 րոպե, հասանք 13:50-ին, չենք մոռանում , որ շարժվել է նաև փոքր սլաքը՝ անցնելով 1-ը և մոտենալով 2-ին, քանի որ մուլտֆիլմը ընդմիջվել է երկու՝ 7 և 8 րոպեանոց գովազդով, առաջ կգնանք ևս 15 րոպե: Կտեսնենք, որ մեծ սլաքը հասավ 1-ին, փոքրը՝ 2-ին: Մուլտֆիլմն ավարտվեց 14:05:

Անահիտ Մելքոնյան

Խնդիրը կկարդանք, կանդրադառնանաք ժամանակի չափման միավորներին։ Կհաշվենք, թե ընդամենը քանի րոպե է գովազդ ներկայացվել` 8+7=15 րոպե։ Մուլտֆիլմի տևողությանը կավելացնենք ներկայացված գովազդի տևողությունը 90+15=105 րոպե։ 105 րոպեն = 1 ժամ 45 րոպե։ 12։20 ֊ից 1 ժամ առաջ կհաշվենք, կլինի 13։20, հետո կավելացնենք 45 րոպեն, քանի որ 1 ժամը հավասար է 60 րոպե, 13։20֊ին կավելացնենք 40 րոպեն կլինի ժամը 14։00, որին էլ լավելացնենք մնացած 5 րոպեն։ Մուլտֆիլմը կավարտվի 14։05֊ին։
Մերի Գրիգորյան

Պատասխան`14:05: 

2. Մոնիկան ուներ 7 խնձոր և 2 բանան: Նա 2 խնձոր տվեց Եվային, իսկ Եվան մի քանի բանան տվեց Մոնիկային. արդյունքում Մոնիկան ունեցավ հավասար թվով խնձորներ և բանաններ: Եվան քանի՞ բանան տվեց Մոնիկային:
Եթե Մոնիկան իր 7 խնձորից երկուսը  տա Եվային,ապա նրա մոտ կմնա 5 խնձոր և 2 բանան: Եվան կավելացնի այնքան բանան, որ Մոնիկայի մոտ խնձորներն ու բանաները հավասարվեն, այսինքն 3 բանան՝ 5-2=3:

Գոհար Սմբատյան
Խնդիրը լուծելու համար կաևոր է հիշել, որ Մոնիկայի մոտ հավասար քանակոււթյամբ խնձոր և բանան մնալու պայմանը։ 

Հետևաբար, երբ Մոնիկան իր 7 խնձորից 2-ը տվեց Եվային, իր մոտ մնաց 5 խնձոր։

Բանանների թիվը նույնպես պետք է լինի 5։

Նշանակում է, Մոնիկայի 2 բանաններին պետք է ավելանար (5-2) հատ բանան՝ 3 բանան։

Տաթև Թամազյան

Այս խնդիրը սովորողների հետ կլուծենք նախաճաշի ժամին դեղձով  և խնձորով:

Մեր դասարանի Աննան  7 խնձորից 2-ը  կտա Եվային, իր մոտ կմնա 5 խնձոր և 2 դեղձ: Որպեսզի իմանանք թե Եվան քանի՞ դեղձ է տվել Աննային, որ նրա մոտ խնձորների և դեղձերի քանակը հավասարվել է, յուրաքանչյուր խնձորի հետ կդնենք մեկ դեղձ ու կտեսնենք, որ երեք խնձորի մոտ դեղձ չեղավ: Այստեղից պատասխանը՝ 3 հատ դեղձ: 

Հասմիկ Ղազարյան
Այս խնդիրը դասարանում կներկայացնեմ չորեքշաբթի օրը:Կարող ենք նկարել paint ծրագրով:

Մոնիկայի մոտ կնկարենք 7 խնձորն ու 2 բանանը, առանձին կնկարենք նաև Եվային: Սովորողները Մոնիկայի մոտից երկու խնձորների  նկարները Եվայի մոտ կփոխանցեն:Մոնիկայի մոտ կմնա 5 խնձոր և 2 բանան:Մոնիկայի մոտ խնձորներն ու բանանները հավասարվելու համար  անհրաժեշտ է, որ Եվան 3 բանան փոխանցի Մոնիկային:

Խնդիրը կարող ենք լուծել նաև տարբեր առարկաների միջոցով:

Սրբուհի Ներսիսյան

Պատասխան` 3: 

3. Լողի մրցույթին մասնակցում էր 10 լողորդ: Մրցույթի ավարտին Անահիտից ետ մնացած լողորդները երեքով շատ էին, քան նրանից առաջ անցած լողորդները: Ո՞ր տեղը գրավեց Անահիտը: 

Paint-ով կարող ենք նկարել 10 լողորդ։ Անահիտին շարքից հանենք, որպեսզի գտնենք մնացած լողորդների թիվը։ Ապա Անահիտին «կտեղադրենք» շարքի այնպիսի մասում, որ նրանից ետ մնացած լողորդների թիվը երեքով շատ լինի նրանից առաջ անցածներից։ Նույնը կարող ենք կազմակերպել սովորողների մասնակցությամբ՝ շարքի միջոցով։
Լիլիթ Սահակյան

Սովորողների հետ կարդացինք խնդիրը, քննարկեցինք։ Ընտրեցինք 10 սովորող, կանգնեցին շարքով, պատկերացրինք, որ լողավազանում են։ Սովորղներից մեկը զբաղեցրեց Անահիտի տեղը։ Էմիլին կանգնեց Անահիտի տեղը։ Ըստ խնդրի պայմանի՝ նրանից հետ մնացած լողորդները պետք է  3-ով շատ լինեին։ Էմիլիից հետ   կանգնեցին 3  սովորող՝ Էդգարը, Էլանան, Գևորգը, մնացածը Էմիլիից առաջ։ Այսպես՝ հաշվեցինք և պարզեցինք՝ որ տեղը գրավեց Էմիլին։ 
Խնդիրը փորձեցինք լուծել նաև լողավազանում լողալիս՝

Տեսանյութ
Մարգարիտ Հովնանյան

Paint նկարչական ծրագրի օգնությամբ  նկարեցինք  խնդիրը։

Քանի որ Անահիտից հետ մնացածները 3-ով շատ են, ապա 10- 1-3=6

Մնացած 6-ին կբաժանենք երկու խմբի՝ 6 = 3+3, այսպիսով՝   3 հոգի ևս  կլինեն Անահիտից հետո , 3 հոգի էլ Անահիտից առաջ։ Անահիտը կլինի 4-րդ  տեղում։

[image: image1.png]


Աշխեն Թադևոսյան

Պատասխան`4-րդ: 

4. Արեգը, Լիլիթը, Գայանեն և Վահեն ծնվել են նույն տարեթվին։ Նրանց ծննդյան օրերն են՝ փետրվարի 20, ապրիլի 12, մայիսի 12, մայիսի 25։ Լիլիթը և Արեգը ծնվել են նույն ամսին, Արեգը և Գայանեն՝ նույն օրը, սակայն՝ տարբեր ամիսներին: Ո՞վ է ամենամեծը: 
Նախ սովորողներն ուշադիր կարդացին խնդիրը։ Առանձնացրինք նույն՝ մայիս ամսին ծնվածներին, այսինքն Լիլիթին և Արեգին։ Առանձնացրինք նաև նույն օրը՝ ամսի 12-ին  ծնվածներին՝ Արեգին և Գայանեին։ 

Անդրադարձանք ամիսներին՝ ըստ հերթականության։ 

Վահեն, որը ծնվել էր փետրվար ամսին, ամենամեծն էր։ 

Լիլիթ և Արեգ-նույն ամսին՝ մայիսի 12 և մայիսի 25

Արեգ և Գայանե-նույն օրը՝  ապրիլի 12 և մայիսի 12

Վահե-փետրվարի 20

Ամենամեծը Վահեն է՝ փետրվարի 20։

Հետաքրքիրն այն էր, որ սովորողները սկսեցին իրենց ծննդյան օրերն ու ամիսները նմանատիպ խնդիր դարձնել։ Օրվա ընթացքում իրար հետ բանավոր նման խնդիրներ էին կազմում ու որոշում, թե ով է ամենամեծը կամ ամենափոքրը, ով ումից քանի ամսով է մեծ կամ փոքր, քանի օրով է շուտ ծնվել կամ քանի օրով ուշ։

Շնորհակալ եմ։

Կարինե Մամիկոնյան

Սկզբում մի քանի անգամ կարդացինք խնդիրը: Վերհիշեցինք, թե տարին քանի ամիս ունի, որոնք են դրանք: Առիթից օգտվելով վերհիշեցինք նաև Նահանջ տարվա մասին:

Քանի որ Արեգը և Լիլիթը ծնվել են նույն ամսին, սովորողները միանգամից գլխի ընկան, որ նրանց ծննդյան օրերն են մայիսի 12 և մայիսի 25: Արեգն ու Գայանեն տարբեր ամիսների նույն օրն են ծնվել: Այստեղ միայն 12 թիվն է կրկնվում, հետևաբար՝ Գայանեն ծնվել է ապրիլի 12, Արեգը՝ մայիսի 12, իսկ Լիլիթը՝ մայիսի 25: Արդյունքում ստացվեց, որ Վահեն էլ ծնվել է փետրվարի 20-ին: Այնուհետև դասակարգեցինք և գտանք, թե նրանցից ով է ամենափոքրը և ամենամեծը: 

Կար նաև մի սովորող, ով առաջարկեց այս խնդիրը աղյուսակի վերածել: Այդպես էլ արեցինք:

Այս խնդիրը դասարանում հաջորդ օրը խաղացին: Սովորողները բաժանվեցին 5 հոգանոց խմբերի, հետո յուրաքանչյուր խումբ գտավ, թե ով է այդ խմբի ամենամեծը և ամենափոքրը: 

Ծաղիկ Գասպարյան

Խնդիրը լուծել ենք դասարանում՝ նկարելով: Կրկնել ենք տարվա եղանակները, ամիսները, որից հետո կարդացել ենք խնդիրը, Paint ծրագրով նկարել ենք խնդրի հերոսներին՝ Արեգին, Լիլիթին, Գայանեին և Վահեին:  Հերոսների ներքևի հատվածում մուտքագրել ենք նրանց ծննդյան օրերը՝ փետրվարի 20, ապրիլի 12, մայիսի 12, մայիսի 25: Հետո յուրաքանչյուրին սլաքով միացրել ենք  իրեն համապատասխան  նշված ամսվան և օրվան: Ստացվել է, որ  Վահեն ծնվել է փետրվարի 20-ին, Գայանեն՝ ապրիլի 12-ին, Լիլիթը՝ մայիսի 25-ին, իսկ Արեգը՝ մայիսի 12-ին; Հետևաբար ամենամեծը Վահեն է:

Արմինե Մնացականյան

Նախ ամիսները կդասավորենք հերթականությամբ ՝փետրվար, ապրիլ, մայիս,  ապա աղյուսակի օգնությամբ կփորձենք գտնել, թե ով որ ամսին է ծնվել և ով է ամենամեծը։ 

	Փետրվար 20
	պրիլ 12
	Մայիս 12
	Մայիս 25

	Վահե
	Գայանե
	Արեգ
	Լիլիթ


Այսպիսով, քանի որ Արեգը 2 դեպքում կրկնվում է՝ թե ամսով և թե օրով համապատասխանում է մայիսի 12 ին։ Քանի որ մայիս ամսին ծնվել են 2 հոգի՝ մյուսը կլինի Լիլիթը։ 

Քանի որ արդեն հայտնի է Արեգի ծննդյան օրը, ապա տարբեր ամիաների բայց նույն օրը ծնվել է Գայանեն։ 

Այսպիսով առաջին ամսին՝ փետրվարի 20 – ին ծնվել է Վահեն: Եվ ամենամեծը հենց Վահեն է։

Արաքս Հովհաննիսյան

Պատասխան` Վահեն: 

5. Բուրատինոյի քիթը 9սմ է։ Երբ նա ստում է, նրա քիթը երկարում է 6սմ-ով, իսկ երբ ճիշտ է խոսում, կարճանում է 2սմ-ով։ Քանի՞ սմ դարձավ Բուրատինոյի քիթը, երբ նա երեք անգամ ստեց և երկու անգամ ճիշտ խոսեց: 

Սաթենիկ Սիմոնյան
Paint նկարչական ծրագորվ նկարել ենք քիթը՝  9 սմ: Ամեն երեք անգամ ստելիս ավելացրել ենք 6-ական սմ, իսկ ճիշտ խոսելիս պակասեցրել ենք 2-ական սմ-ով:

Արդյունքում ստացել ենք 23 սմ:

Նամակին կից ներկայացնում եմ  նկարը:

27 ud




2
Լենա Վարդանյան
Խնդիրը կարդալուց հետո, սովորողներին կխնդրեմ պատմել այն, որ հասկանամ, թե որքանով են հասկացել խնդրի պայմաններն ու պահանջը։ Այնուհետև Paint ծրագրով կնկարենք Բուրատինոյին և նրա 9 սանտիմետրանոց քիթը։ Խնդրում նշվում է, որ ամեն ստելուց Բուրատինոյի քիթը երկարում է 6սմ-ով, իսկ երբ ճիշտ է խոսում՝ կարճանում է 2սմ-ով։ Բուրատինոն ստեց 3 անգամ, այնպես որ քիթը կերկարացնենք՝ նշելով երեք հատ 6 սմ, իսկ ներքևի հատվածից կնշենք երկու հատ 2 սմ՝ կարճացնելով քիթը։ Հաշվելով` 9 սմ-ին կավելացնենք երեք 6 սանտիմետրերը, հետո հետ հաշվարկի միջոցով կպակասեցնենք երկու 2 սանտիմետրերը։ Կստացվի՝ 9+6+6+6-2-2=23:
Լուսինե Գասպարյան

Բուրատինոյի քիթը 9սմ է, ստելու ժամանակ 6սմ երկարելով` դառնում է 15, երեք անգամ ստելու ժամանակ 15+6=21, մի անգամ էլ ենք գումարում 6` 21+6=27: Ճիշտ խոսելու դեպքում 2անգամ կարճանալով` 27-2=25, մեկ անգամ էլ` 25-2=23:

Սա կարող ենք քարերով, լեգոներով լուծել: Կփորձեմ սովորողների հետ վաղն անել:

Տաթև Սահակյան

Ստելիս` 3x6=18

Ճիշտ խոսելիս`2x2=4

Ընդհանուր`9+18-4=23

Բուրատինոյի քիթը դարձավ 23 սմ։

Լուծել ենք դասաարանում, միասին քննարկեկուց հետո։
Ազնիվ Մանուկյան

Պատասխան` 23:
6. Մայրիկը ուզում էր օգտագործել հնարավորինս քիչ սեղմակներ 11 սրբիչ պարանին փռելու համար: Նրան քանի՞ սեղմակ է հարկավոր, եթե երկու սրբիչ փռելու համար օգտագործում էր երեք սեղմակ:

Լիանա Ռոզիկյան
Սաթենիկ Սիմոնյան
-Եկեք նկարենք 2 սրբիչ: Հիմա սեղմակներ են անհրաժեշտ, ինչպե՞ս նկարենք:

-Դե կարող ենք 2 հատը եզրերին, մեկը՝ մեջտեղում ու կստացվի՝ 3:
-Շատ լավ, հիմա նկարենք 3 սրբիչ ու նույն սկզբունքով ավելացնենք սեղմակները (ուշադիր պետք է լինենք մեջտեղի սրբիչներին): Քանի՞ հատ սեղմակ է հարկավոր:

-4:
-Հիմա նկարենք 4 սրբիչն ու սեղմակները: Քանի՞ հատ սեղմակ է հարկավոր:

-5:

-Հիմա նկարենք 5 սրբիչն ու սեղմակները: Քանի՞ հատ սեղմակ է հարկավոր:

-6:
-Շատ լավ, ի՞նչ ենք նկատում:
-Որ սրբիչների քանակից 1-ով շատ են սեղմակները:
-Ուրեմն 11 սրբիչ փռելու համար քանի՞ սեղմակ է հարկավոր:
-12:

Լուսինե Պետրոսյան Գ.

Առաջին դասարանում այս խնդրի քննարկման համար, նախ և առաջ կփորձենք դուրս հանել այն բառերը, որոնք անհասկանեալի են։ Օրինակ՝ սեղմակ, ձեռքի տակ կունենանք սեղմակ և կցուցադրենք։ Այնուհետև կփորձենք հասկանալ, թե մայրիկն ինչ է ուզում անել, ուզում էր 11 սրբիչ փռել։ Կհաշվենք մինչև 11-ը, որից հետո կվերցնենք 11 սպիտակ թուղթ։ Թղթերի քանակն էլ միասին բարձրաձայն կհաշվենք։ Կհասկանանք 11-ը զո՞ւյգ է, թե՞ կենտ, 11-ին, ո՞ր թիվն է նախորդում՝10-ը, ո՞ր թիվն է հաջորդում՝ 12, Եթե մայրիկը փռեր 10 սրբիչ, ապա պետք է պակասեցնե՞նք, թե՞ ավելացնենք, քանի՞ հատով է պետք պակասեցնել և այլն։ Հետո կքննարկենք խնդրի հաջորդ պայմանը, որի ժամանակ ասվում է , որ մայրիկը 2 սրբիչը կախելու համար օգտագործում է 3 սեղմակ։ Սպիտակ թղթերը կկախենք պարանից սեղմակների օգնությամբ և սովորողների համար առավել տեսանելի կդառնա։ Կքննարկենք հաջորդ պայմանը, որտեղ ասվում է, որ մայրիկը հնարավորինս քիչ քանակով է օգտագործել սեղմակները, կտրվի հնարավորություն, որ սովորողներին իրենք կախեն թղթերը պարանից բոլոր հնարավոր ձևերով և կընտրենք այն ձևը, որտեղ առավել քիչ են օգտագործվել սեղմակները։

Հետո կհասկանանք, թե խնդիրը մեզանից ի՞նչ է պահանջում։ Ըստ խնդրի պահանջի, պետք է պարզենք, թե մայրիկը քանի՞ սեղմակ է օգտագործել։

Մայրիկն օգտագործել էր 12 սեղմակ։

Մոնիկա Տոնոյան

Պատասխան` 12: 

7. Աննան իր եղբոր ու մայրիկի հետ 140կգ է։ Մայրիկն ու եղբայրը միասին 80կգ-ով ծանր են Աննայից։ Քանի՞ կիլոգրամ է Աննան:
Երեքով միասին կշռում են 140 կգ։ Մայրիկի ու եղբոր քաշը միասին  80 կգ֊ով մեծ է Աննայի քաշից։
Պետք է գտնել տարբերությունը.
140-80=60 կգ
Ստացած պատասխանը բաժանում ենք 2-ի(Աննայի քաշը)։

Նաիրուհի Համբարձումյան

Սկզբում կարդացինք խնդիրը, քննարկեցինք, հասկացանք պահանջը , այնուհետև սովորողները սկսեցին մտածել, թե ինչպես կարող են ճիշտ  լուծումը ստանալ: Սովորողներից մեկը, ով տատիկի հետ տանն արդեն լուծել էր, առաջարկեց, որ  դասարանում էլ  իրենց ընտանեկան տարբերակով լուծենք: Մենք համաձայնեցինք (ըստ խնդրի՝ երեք սովորողների առանձնացրինք,  նրանք  դարձան Աննա, մայրիկ և եղբայր, որպեսզի ավելի պատկերավոր լիներ ):  

Նա ասաց, որ սկզբում կիսել են երեքի զանգվածը երկու հավասար մասերի( 140 կգ-ը երկու հավասար մասերի), բայց քանի որ խնդրում նշվում է ոչ թե հավասար, այլ 80-ով ավել  և 80-ն էլ 8 տասնյակն է, առանց որևէ միավորի, ապա որոշել են, որ  10 կգ-ով նվազեցնեն Աննայի 70 կգ-ը և ավելացնեն  մայրիկի  ու եղբոր 70 կգ-ին, մենք էլ նույն կերպ արեցինք և ստացանք՝ 60 և 80 կգ, 80-ը 60 ից ավել է 20 ով, տեսանք, որ տարբերությունը չի համապատասխանում խնդրի պահանջին, այսինքն՝ 80-ի : Նույն սկզբունքով շարունակեցինք 10 կգ հանել Աննայի քաշից և ավելացնել  մայրիկի ու եղբոր քաշին,  այսինքն՝ 60-10 = 50 և 80 + 10=90, 90-ի և 50-ի տարբերությունը` 40, շարունակեցինք ՝ 50-10=40 և 90+10=100 տարբերությունը՝ 60 կգ , նորից չստացանք  խնդրի պահանջում նշված քաշերի տարբերությունը, նորից շարունակեցինք` 40-10=30 և 100+10=110 տարբերությունը ՝ 80, ահա այստեղ էլ տեսանք , որ Աննան կշռում է 30 կգ , իսկ մայրիկն ու եղբայրը միասին` 110 կգ: 

Քրիստինե Հովսեփյան

Երկու տվյալները համադրելով ունենում ենք հետևյալ պատկերը`

Աննան, մայրիկն ու եղբայրը միասին 140 կգ են

2 հատ Աննայի քաշը  + 80 կգ էլի 140 կստացվի։

Հետևաբար Աննան 30 կգ է կշռում։

Մանուշակ Աբրահամյան
Գիտենք,որ Աննան,մայրիկը և եղբայրը միասին 140կգ են կշռում։ Գիտենք նաև, որ մայրիկն ու եղբայրը 80կգ- ով ծանր են Աննայից։ Հետևաբար մայրիկը և եղբայրը միասին կշռում են այնքան որքան Աննան և ևս 80 կգ։ Եթե նրանց ընդհանուր զանգվածը պակասեցնենք 80կգ-ով,  կստանանք 60կգ։140-80կգ=60կգ 
Այնուհետև 60 կգ-ը կբաժանենք 2 հավասար մասի և կստանք 30 կգ: Այսինքը Աննան 30 կգ է, իսկ մայրիկը և եղբայրը միքասին 80 կգ ով ավելի՝ 110 կգ: Միասին կլինի 30 կգ + 110 կգ=  140 կգ 
Հռիփսիմե Առաքելյան
Պատասխան`30կգ: 

8. Մեկ ձմերուկն ու մեկ կիտրոնը միասին կշռում են այնքան, որքան մեկ սեխը։ Երկու այդպիսի ձմերուկը կշռում են այնքան, որքան այդ սեխն ու կիտրոնը միասին։ Մեկ սեխը քանի՞ կիտրոն է կշռում։
Խնդիրը լուծեցինք նկարելով։  Paint ծրագրով նկարեցինք նժարավոր կշեռքներ։ Կշեռքի մի նժարին նկարեցինք 1 ձմերուկ, 1 կիտրոն, իսկ մյուս նժարին նկարեցինք 1 սեխ։ Պարզ դարձավ, որ 1 ձմերուկն  ու 1 կիտրոնը իրենց քաշով հավասար են 1 սեխի քաշին։

Հաջորդ կշեռքի մեկ նժարին նկարեցինք այդպիսի 2 ձմերուկ, իսկ մյուսին նկարեցինք այդպիսի 1 սեխ և 1 կիտրոն։ Պարզ դարձավ, որ 2 ձմերուկն իրենց քաշով հավասար  են 1 սեխի և 1 կիտրոնի քաշին։
Քանի որ 1 ձմերուկ, 1 կիտրոնը կշռում է 1 սեխ, իսկ 2 ձմերուկը՝ 1 սեխ, 1 կիտորոն, ապա 2 ձմերուկը կկշռի 1 ձմերուկ, 2 կիտրոն։

2 ձմերուկը կշռում է 1 ձմերուկ 2 կիտրոն, ուստի 1 ձմերուկը կկշռի 2 կիտրոն։ Ըստ խնդրի պայմանի 1 ձմերուկ, 1 կիտրոնը կշռում է 1 սեխ, ապա 3 կիտրոնը կկշռի 1 սեխ։

Մարիամ Խաչատրյան

Մեկ ձմերուկն ու մեկ կիտրոնը միասին կշռում են այնքան, որքան մեկ սեխը։ Երկու այդպիսի ձմերուկը կշռում են այնքան, որքան այդ սեխն ու կիտրոնը միասին։ Մեկ սեխը քանի՞ կիտրոն է կշռում։
1 ձմերուկը և 1 կիտրոնը միասին կշռում են այնքան, որքան 1 սեխը: 
1 ձմերուկը և 1 ձմերուկը միասին կշռում են այնքան, որքան 1 սեխը և 1 կիտրոնը:
Այստեղից կարող ենք ասել, որ 1 կիտրոնի փոխարեն նժարին դնելով 1 ձմերուկ մյուս կողմում սեխի հետ ավելացրեցինք ևս 1 կիտրոն, որպեսզի հավասարվեն։  Հետևաբար կարող ենք ասել, որ 1 ձմերուկը 2 կիտրոնի քաշ ունի։
Այսպիսով 1 սեխը կշռում է 3 կիտրոն։
Կարինե Խառատյան

Խնդիրը կարդացինք և, քննարկելով ու paint նկարչական ծրագրում նկարելով,  լուծեցինք:  Նկար-օրինակը կցված է:

Նախ նկարեցինք հավասար նժարներով կշեռք' մի նժարին նկարելով մեկ ձմերուկ և մեկ կիտրոն,  մյուս նժարին' մեկ սեխ: 
Նկարեցինք հաջորդ կշեռքը' մի նժարին երկու ձմերուկ,  մյուս նժարին' մեկ սեխ և մեկ կիտրոն: 

Պետք էր որոշել,  թե մեկ սեխը քանի՞ կիտրոն է կշռում: 

Քանի որ մեկ սեխը կշռում էր այնքան,  որքան մեկ ձմերուկը և մեկ կիտրոնը, նկարեցինք կշեռք' մի նժարին երկու ձմերուկ, մյուս նժարին' նախորդ նկարի մեկ սեխի փոխարեն նկարեցինք մեկ ձմերուկ ու մեկ կիտրոն, և նկարեցինք մյուս մեկ կիտրոնը: 

Հաջորդը նկարեցինք և գտանք,  որ երկու սեխը կշռում են այնքան,  որքան երկու ձմերուկը և երկու կիտրոնը միասին: 

Հաջորդ քայլով կշեռքի մի նժարին կնարեցինք երկու սեխ,  իսկ մյուսին' նախորդ նկարի երկու ձմերուկը փոխարինեցինք մեկ սեխով և մեկ կիտրոնով ու  մյուս երկու կիտրոնն էլ նկարեցինք: 

Պարզեցինք,  որ երկու սեխը կշռում են այնքան,  որքան մեկ սեխը և երեք կիտրոնը միասին:

 Երբ երկու նժարների 1-ական սեխերը հանեցինք,  տեսանք,  որ մեկ սեխը կշռում է այնքան,  որքան երեք կիտրոնը: 

Պատասխան' մեկ սեխը կշռում է երեք կիտրոն: 

Նելի Թովմասյան

Պատասխան` 3: 
9. Վեց կով հավասարաչափ ուտում է ամբողջ խոտը 12 օրում: Քանի՞ այդպիսի կով ամբողջ խոտը կուտի 24 օրում։
Նախ կխոսեմ այն մասին, որ ինչքան կովերի քանակը ավելանա, խոտն այդքան արագ կվերջանա, կամ ինչքան կովերի  քանակը պակասի, խոտը այնքան ուշ կվերջանա: Որպեսզի իմանանք, թե մեկ կովը ամբողջ խոտը քանի օրում կուտի 12 x 6 = 72 օրում

Հիմա որպեզի հասկանանք,  թե քանի՞ կով ամբողջ խոտը կուտի 24 օրում 72 : 24 = 3 օրում:

Հ.գ Խնդիրն առաջին դասարանցիների համար բ

Սիդոնյա Վիրաբյան

Այս խնդրի  լուծումը  շատ արագ ստացվեց, բայց նաև՝ տարակարծիք: Սովորողների մի մասը պնդում էր, որ 24 օրում   12 կով կուտի խոտը, մի քանիսը հակակարծիք էին, տարբեր թվեր էին նշում: 
Որպեսզի նույն չափի խոտը ուտելիս օրերի քանակն ավելանա, ուրեմն կովերի քանակը պիտի պակասի, այսինքն՝ ավելի դանդաղ ընթացք ապահովվի: Կովերին պակասեցնելը (դանդաղ ուտել ստիպելուց բացի) միակ ելքն էր: Եվ, քանի որ, օրերի քանակը կրկնակի էր՝ 24, կովերի քանակն էլ կրկնակի պակասեց՝ 6-ից դառնալով 3: 
Խնդրի լուծումն է՝ 24 օրում ամբողջ խոտը կուտի  3 կով: 
Արմինե Մովսիսյան

Պատասխան`3: 
10. 15 երեխա խաղում էին պահմտոցի: Նրանցից մեկը փնտրողն էր: Որոշ ժամանակ անց նա գտավ 9 երեխայի: Քանի՞ երեխա էր այդ պահին թաքնված:

Երկրորդ դասարանի սովորողների հետ քննարկելիս, կարդացինք խնդիրը, հետո առանձնացրեցինք խնդրի պայմանն ու պահանջը։

Խնդրի պայմանում ասում է, որ 15 սովորող է խաղում եւ այն որ 1-ը փնտրողն է, չի առանձնացնում նրան խաղացողներից։ Սակայն առանձնացնում է թաքնվողներից։

Հետեւաբար՝ 15-1=14 հոգի թաքնվել են։

Խնդրի պահանջը եւս մեկ անգամ ընթերցելուց հետո՝

14-9=5 պարզվում է, որ 5 երեխա դեռ թաքնված են։

Թամար Մարիմյան
Այս խնդիրը ես խաղացի դասարանում։ Սկզբում սկսեցի խաղալ 10-ի սահմանում, հետո հասանք մինչև 20 սահմանը։ 

15 սովորող կանչեցի սենյակի կենտրոն։ Նրանցից մեկին  ընտրեցինք խաղավար։ Մնացած 14 սովորող մեջքով կանգնեց խաղավարին։ Խաղավարը կանչեց 9 սովորողի անուն, լավ առիթ էր առաջին դասարանում, որ հիշեն ընկերների անունները, ով իր անունը լսում էր, շրջվում էր դեպի խաղավարը։ Հինգ սովորող մնաց մեջքով դեպի խաղավարը։

Լուսինե Պետրոսյան Ռ.

Այս խնդիրը լուծել ենք բանավոր մաթեմատիկայի ընտրությամբ խմբի հետ: Բեմականացրել ենք: Հիշել ենք խաղը: 15 հոգի առանձնացավ: Մեկին ընտրեցինք փակող: Մնացած 14-ը թաքնվեցին: 9-ը դուրս եկան թաքստոցներից: Հաշվեցինք ու տեսանք, որ 5-ն էլ թաքնված էին:
Անահիտ Հարությունյան

Պատասխան` 5:
